
Լոռու մարզպետ Արթուր Նալբանդյանի ողջույնի խոսքը Վանաձորը
համահայկական երիտասարդական մայրաքաղաք հռչակելու

կապակցությամբ կազմակերպված  հանդիսությանը

22.05.2013թ.

Հարգելի՛ տիկին նախարար,

Գերաշնորհ հայր,

 Թանկագին բարեկամներ, հյուրեր:

Յուրաքանչյուր ազգի, երկրի կամ հասարակության համար երիտասարդությունը ավագներից
հերթափոխ ընդունող այն սերունդն է, որ իր գիտելիքների և դաստիարակության  պաշարով,
թարմ և եռանդուն ավյունով կյանքի է կոչելու տեսլականներ, որոնք որդեգրվել են նախորդ
սերունդների  կողմից,  համարվել  են  պետական  քաղաքականություն  և  կամ  նոր
հրամայականների ծնունդ են:

 Այս  տեսակետից  հայոց  ներկայիս  երիտասարդ  սերունդն   ունի  հզոր  հիմք  և
մեկնակետ,  հանձին  մեր  դարավոր  պատմության  և  մշակույթի,  մեր  ազգային  անկախ
պետականության  և  իհարկե,  մեր  ժողովրդի  առջև  գոյություն  ունեցող  այն
մարտահրավերների, որոնց հաջող լուծումը ուղղորդելու է մեզ դեպի է՛լ ավելի բարեկեցիկ և
հզոր հայրենիք ունենալուն:

Վանաձորը  համահայկական  երիտասարդական  մայրաքաղաք  հռչակելու  մասին
«Լոռեցիների  միավորում»  կազմակերպության  նախաձեռնությունն  աննախադեպ  և
գնահատելի  քայլ  է  երիտասարդության  ակտիվությունն  ուղղորդելու  հայրենաշահ
գործողությունների:

Այս  կարծիքն  ու  համոզումը  մեզ  տալիս  են  այն  կազմակերպությունները,  որոնք
դարձել են նախաձեռնության մասնակիցն  ու  ջատագովը,  այդ  բարի ցանկությունն  ունենք
մենք՝  պետական  և  տեղական  ինքնակառավարման  մարմինների  ներկայացուցիչներս,
վերջապես, Լոռու և նրա մարզկենտրոնի երիտասարդության բուռն ոգևորությունը՝ դառնալու
նոր  ծրագրերի  հեղինակ  և  իրականացնող՝  ի  շահ  ազգային  արժեքների  պահպանման  և
զարգացման,  հօգուտ  հայրենի  ոստանի  նյութական  և  հոգևոր  դաշտի  ընդլայնման  և
հարստացման:



Հարգելի՛ բարեկամներ:

Ողջունելով  ձեր նախաձեռնությունը,  մաղթում  եմ ձեզ  երիտասարդական  կրկնակի
եռանդ և նորանոր հանրաշահ մտահղացումներ, մշտական հաղթական գործունեություն:   

  


